
VENDIM 

Nr. 792, Datë 22.04.2021  

“Mbi  autorizimin e përqendrimit të realizuar nëpërmjet përftimit të kontrollit të shoqërisë 
TeleDoc Holding GmbH nga shoqëria Viveca Beteilingungen GmbH.” 

 
Komisioni i Konkurrencës me pjesëmarrjen e: 

 

 

 

Në mbledhjen e tij të datës 22.04.2021, shqyrtoi çështjen me: 

Objekti: Autorizimi i përqendrimit të realizuar nëpërmjet përftimit të kontrollit të 
shoqërisë TeleDoc Holding GmbH nga shoqëria Viveca Beteilingungen 
GmbH. 

 
Baza Ligjore: Nenet 2, 10-12, neni 24, germa d, dhe nenet 53-64 të ligjit nr. 9121, datë 

28.07.2003 “Për mbrojtjen e konkurrencës”, i ndryshuar; Rregullorja “Për 
zbatimin e procedurave të përqendrimit të ndërmarrjeve”; Udhëzimi “Për 
formën e njoftimit të përqendrimit”; Formulari i njoftimit të përqendrimit dhe 
Udhëzimi “Mbi procedurat e thjeshtuara për trajtimin e disa përqendrimeve”.  
 

Komisioni i Konkurrencës, pas shqyrtimit të relacionit të Sekretarit të Përgjithshëm si dhe raportit 
të Drejtorisë së Analizës dhe Metodologjisë së Tregjeve, mbi njoftimin e përqendrimit të realizuar 
nëpërmjet përftimit të kontrollit të shoqërisë TeleDoc Holding GmbH nga shoqëria Viveca 
Beteilingungen GmbH. 
 

VËREN SE : 

Transaksioni dhe procedura 
Pranë Autoritetit të Konkurrencës, është depozituar njoftimi mbi përftimin e kontrollit të 
shoqërisë TeleDoc Holding GmbH nga shoqëria Viveca Beteilingungen GmbH. 

Më datë 11 mars 2021, Asambleja e Jashtëzakonshme e ortakëve të shoqërisë TeleDoc Holding 
GmbH, ka miratuar një ndryshim në statutin e shoqërisë. 

Shoqëria TeleDoc Holding GmbH është një shoqëri me përgjegjësi të kufizuar, e themeluar 
sipas legjislacionin Austriak, me objekt veprimtarie ndërmjetësimin e konsultave mjekësore 
përmes telefonit dhe videos, ndihma mjekësore me telefon dhe video, call center, shërbime të 
tjera në fushën e shëndetësisë dhe aktivitete të tjera të profesioneve shëndetësore jo-mjekësore 

Shoqëria TeleDoc Holding GmbH zotërohet nga Z. [...] (person fizik); [...]  (shoqëri); Z. [...]  
(person fizik) dhe Viveca Beteilingungen GmbH (shoqëri). 

TeleDoc Holding GmbH operon në Shqipëri përmes filialit të zotëruar indirekt prej tij TeleDoc 
Albania SHPK  

Shoqëria Viveca Beteilingungen GmbH është një shoqëri me përgjegjësi të kufizuar, e 
themeluar sipas legjislacionin Austriak, me objekt veprimtarie blerjen, mbajtjen, menaxhimin 
dhe shitjen e pasurive të paluajtshme, sidomos pjesëmarrja në ndërmarrje dhe shoqëri të tjera. 

Viveca Beteilingungen GmbH kontrollohet 100% nga LVP Holding Group dhe kjo e fundit 
kontrollohet 100% nga Vienna Insurance Group AG Wiener Versicherung Gruppe.  

Viveca Beteilingungen GmbH nuk kryen veprimtari në Shqipëri por realizon të ardhura 
nëpërmjet shoqërive të kontrolluara nga Vienna Insurance Group AG Wiener Versicherung 
Gruppe.  

Vienna Insurance Group AG Wiener Versicherung Gruppe zotëron 89.05% të kapitalin 
aksionar të Sigma Interalbanian Vienna Insurance Group SHA, 89.98% të kapitalin aksionar të 
Intersig Vienna Insurance Group SHA dhe 89.52% të kapitalin aksionar të VIG Services 
Shqipëri.  

Sipas ndryshimeve në statutin e shoqërisë TeleDoc Holding GmbH, shoqëria Viveca 
Beteilingungen GmbH do të ketë një të drejtë absolute të vetos kur shoqëria të kalojë rezoluta 
për çështje, transaksione dhe masa dhe/ose për emërimin ose shkarkimin e anëtarëve të 
Këshillit Mbikëqyrës. Nëse shoqëria Viveca Beteilingungen GmbH voton kundër një rezolutë 
të tillë nga Asambleja e Përgjithshme, ajo në asnjë rast nuk do të miratohet. 

Përftimi i kontrollit nëpërmjet të drejtave që krijojnë mundësinë e një ndikimi vendimtar mbi 
veprimtarinë ekonomike të një ndërmarrje, përbën një përftim kontrolli, e parashikuar në nenin 
10, pika 2 germa b e ligjit nr. 9121, datë 28.07.2003 “Për mbrojtjen e konkurrencës”, i 
ndryshuar. 

Referuar dokumentacionit të depozituar, transaksioni plotëson kriteret e përcaktuara edhe në 
nenin 12, pika 1 germa a) të ligjit nr. 9121, datë 28.07.2003 “Për mbrojtjen e konkurrencës”, i 
ndryshuar dhe si i tillë kërkohet autorizimi nga Komisioni i Konkurrencës. 

Vlerësimi i konkurrencës              

Sipas nenit 3, pika 7, të ligjit nr. 9121, datë 28.07.2003 “Për mbrojtjen e konkurrencës”, i 
ndryshuar, si edhe Udhëzimit nr.76, datë 07.04.2008 “Për përcaktimin e tregut përkatës”, treg 
përkatës i produktit u konsiderua tregu i ofrimit të konsultave mjekësorë dhe ndihmës 
mjekësorë përmes telefonit dhe videos, por duke qenë se transaksioni nuk do të ketë asnjë 
ndikim në tregun shqiptar si edhe duke iu referuar praktikave të Komisionit Evropian në çështje 
të ngjashme, tregu përkatës i produktit do të lihet i hapur dhe treg përkatës gjeografik do të 
konsiderohet territori i Republikës së Shqipërisë. 

Transaksioni i propozuar është përftimi i kontrollit të shoqërisë TeleDoc Holding GmbH nga  
shoqëria Viveca Beteilingungen GmbH nëpërmjet të drejtës absolute të vetos, të përcaktuar në 
statutin e shoqërisë.  

Në Shqipëri, shoqëria TeleDoc Holding GmbH, nëpërmjet TeleDoc Albania SHPK, ofron 
shërbimin e  konsultave mjekësorë dhe ndihmës mjekësorë përmes telefonit dhe videos, 

ndërkohë që shoqëria Viveca Beteilingungen GmbH nuk operon në Shqipëri. Shoqëria Viveca 
Beteilingungen GmbH zotërohet nga shoqëria Vienna Insurance Group AG, e cila operon në 
Shqipëri, nëpërmjet shoqërive Sigma Interalbanian Vienna Insurance Group SHA dhe Intersig 
Vienna Insurance Group SHA, në tregun e sigurimit dhe ri-sigurimit të jo-jetës. 

Përqendrimi nuk do të krijojë mbivendosje ose marrëdhënie të rrjedhës së sipërme apo të 
poshtme midis aktiviteteve  të palëve në nivel kombëtar dhe për këto arsye, transaksioni i 
synuar nuk do të sjellë asnjë ndryshim dhe nuk do të ketë asnjë ndikim në tregun shqiptar. 

PËR KËTO ARSYE: 

Komisioni i Konkurrencës, në  bazë  të nenit  24, shkronja d dhe nenit 56 pika 1 të ligjit nr. 
9121, datë 28.07.2003 “Për mbrojtjen e konkurrencës”,  i ndryshuar,  

VENDOSI: 

1. Të autorizojë përqendrimin e realizuar nëpërmjet përftimit të kontrollit të shoqërisë 
TeleDoc Holding GmbH nga shoqëria Viveca Beteilingungen GmbH. 

2. Ngarkohet Sekretari i Përgjithshëm për njoftimin e palëve dhe dërgimin e vendimit pasi 
të bëhen pagesat që parashikon rregullorja “Për caktimin e shpenzimeve për ndjekjen e 
procedurave pranë Autoritetit të Konkurrencës”. 

    Ky vendim hyn në fuqi menjëherë.  
 

KOMISIONI I KONKURRENCËS 

